Hizkuntza eta kultura arteko bitartekotza programak eskarien %95 modu onean konpondu du 

Datu hori Etorkinentzako Arreta Bulegoak antolatutako jardunaldi batean eman dute
Nafarroako Gobernuaren hizkuntza eta kultura arteko bitartekotza programa ibiltariak 7.007 kasutan esku hartu du bi urtean, hau da, sortu zenetik, 2008ko uztailetik, 2010eko uztailera. Jasotako eskarien %95,4aren (6.682 prozesu) konponbide ona izan da bi alderdientzat, hau da, bi alderdiak ados jarri dira edo bitartekotza eskaria egitea eragin zuen hasierako egoera hobetu egin da. 

Datu horiek gaur eman dituzte aditzera Etorkinentzako Arreta Bulegoak, bitartekotza programaren emaitzen berri emateko eta migrazioarekin zerikusia duten gizarte eta kultur erronka berrien gainean hausnartu eta eztabaidatzeko, ANAFE fundazioarekin eta Gurutze Gorriarekin elkarlanean antolatutako jardunaldi batean; Arreta Bulegoa Erakundeekiko Harremanak eta Gobernuaren Eleduna Departamentuaren mende dago. 

Bitartekotza programa Nafarroako Gobernuaren Etorkinentzako Arreta Bulegoak sustatu zuen 2008an, Nafarroan kultura arteko bizikidetza hobetze aldera. Horretarako, foru erkidegoan bizi diren kulturak errespetuz eta berdintasunez komunikatzeko eta ulertzeko bideak ezarri zituzten. Jardueren helburua da kulturen arteko komunikazioa, trukea eta harremana erraztea eta hobetzea, hizkuntza eta kultura oztopoak kenduta. 

Antzeko ekimenen aldean gauza bat du desberdina: ibiltaria dela. Nafarroa osorako zerbitzu bat da, deszentralizatua. Guztira 18 arreta zentro daude eta ANAFE fundazioak eta Gurutze Gorriak gestionatzen dituzte. Zentroak honako herri hauetan daude: Ablitas, Altsasu, Azagra, Buñuel, Zarrakaztelu, Cascante, Cintruenigo, Cortes, Lizarra, Lodosa, Melida, Iruña, Azkoien, Tafalla, Tutera, San Adrian eta Zangoza. Gainera, hitzorduak Internetez gestionatzeko aplikazio informatiko bat daukate; horretarako izena eman behar da. 

Adierazle nagusiak 

Nafarroako hizkuntza eta kultura arteko bitartekotza programa ibiltariaren barruan 7.000 kasu baino gehiago hartu dituzte eta, kasu horiek konpontzeko, bitartekotza taldeek 17.259 esku-hartze egin dituzte (hasitako prozesu bakoitzeko 2,4). Kasu horietan 3.877 laguni eman diete arreta; %53 Maroko, Ekuador, Bulgaria eta Errumaniakoak ziren. Horiez gain, 991 erakunde publiko eta pribatuk eskatu dute bitartekoek esku hartzea. 

Jarduera eremuei dagokienez, 7.007 kasuetatik 1.342 (%19,2) ziren gizarte arlokoak, 1.330 (%19) lan eta ekonomia arlokoak eta 1.255 (%17,9) juridikoak eta administratiboak.
Gainerakoak ziren hezkuntza eta prestakuntza arlokoak (%9,8), osasunekoak (%8,8), etxebizitzaren ingurukoak (%8,2), immigrazioari buruzkoak (%6,5), justizia eta segurtasun arlokoak (%4,8), familiaren inguruak (%3,7) eta kultura, aisia eta kirol arlokoak (%2).
Nafarroan 70.931 atzerritar bizi dira; beraz, Estatistika Institutu Nazionalak 2010eko urtarrilaren 1ean emandako behin-behineko datuen arabera, biztanleen %11,1 atzerritarra da. Atzerritarren %66 gaztelaniaz egiten duten herrialdeetakoa da. Gauzak horrela, zentzuzkoa da hizkuntza eta kultura arteko bitartekotzan espezializatutako zerbitzu bat sortzea, etorkinak heltzen direnean finkatzea eta integratzea errazteko. 

Programak hartzen ditu herrialde hauek : Latinoamerika (Ekuador/Kolonbia), Magreb (Maroko), Saharatik beherako Afrika (Ghana/Senegal) eta Europako ekialdeko herrialdeak (Bulgaria/Errumania). Eta honako hizkuntza hauek: ingelesa, frantsesa, arabiera, bulgariera, errusiera, errumaniera, alemana eta aipatu herrialdeetako dialektoak. 

Programaren aurkezpena 

Bitartekotza programaren aurkezpena “Hizkuntza asko, ahots bakarra. Kultura asko, gizarte bakarra” jardunaldian egin dute, Iruñeko planetarioan. Estatuko 240 profesional eta aditu bertaratu dira eta planetarioa bete egin da. 

Saioari Erakundeekiko Harremanetarako kontseilari eta Gobernuaren eledun Alberto Catalanek eman dio hasiera. Harekin batera zeuden, mahaiburuan, Espainiako Arrazismoaren eta Xenofobiaren Behatokiko zuzendaria, Nicolas Marugan; Etorkinentzako Arreta Bulegoko koordinatzailea, Maria Jesus Vicente; ANAFE fundazioko zuzendari gerentea, Eduardo Jimenez; eta Nafarroako Gurutze Gorriko burua, Joaquin Mencos. 

Jardunaldiari ekiteko, Javier Lucasek, Valentziako Unibertsitateko Zuzenbidearen Filosofiako eta Filosofia Politikoko katedradunak, hitzaldi bat eman du: “Gizarte kohesioa eta immigrazio politika europarrak krisi garaian”. Ondoren, bitartekotza programaren berri eman dute. 

Saioa osatzeko mahai-ingurua egingo dute eta Amina Bargach haurren psikiatrak emango dio hasiera, hitzaldi honekin: “Gizartea, migrazioa eta familia: egokitze prozesuak”. Eztabaidan, Amaia Madinabeitia kazetariak moderatuta, honako hauek hartuko dute parte: Nafarroako Eskola Kontseiluko buruak, Teresa Ucarrek; Iruñeko Abokatuen Elkargoko letratu Lourdes Echeverriak; Iruñeko Udaleko Gizarte Zerbitzuetako zuzendariordeak, Sagrario Subiranek; eta Buru Osasuneko zuzendariordeak, Jose Domingo Cabrerak. 

Jardunaldiarekin batera, Nafarroako Gobernuak kultura artekotasunari buruzko kontzientziazio eta sentsibilizazio kanpaina bat sustatu du; kanpaina hori atzo mamitu zuten prentsan, irratian, telebistan eta Interneten, foru erkidegoan. Kanpainaren helburua zen herritarrak konturatzea Nafarroan ditugun kulturen arteko komunikazioa eta elkarrizketa sustatzea ezinbestekoa dela.
